
Innleiing

1.1 Kva vil Vinje kommune med denne planen

Næringsplan for Vinje blei vedteken av kommunestyret 9. februar 1995 og har vore retningsgjevande for næringsarbeidet i Vinje kommune sidan den gong. Planen er ikkje rullera og det er årsaka til at det er sett i gong eit arbeid med å få fram ein ny næringsplan. 

Næringsplanen er Vinje kommunens næringspolitiske verkty. Det vil seie at dette er eit dokument som seier kva kommunen vil leggja vekt på i den lokale næringspolitikken.

1.2 Koplinga til kommuneplanen

Ein overordna plan for Vinje kommune ”Vinje mot 2005” blei vedteke i Vinje kommunestyre 7. mai 1998. Her blei dette overordna målet for Vinje-samfunnet vedteke:

”Vinje skal vera eit livskraftig bygdesamfunn og ein god kommune å bu i for alle.

Vinje kommune skal utvikla seg i tråd med naturgjevne føresetnader og livskvalitet. Utviklinga skal vera tufta på omsorg, nærmiljø og lokale kulturtradisjonar. Tilgjengelege ressursar må nyttast ut på ein måte som sikrar best mogleg kvalitet på kommunale tenester. Naturressursane må vernast og utnyttast på ein økologisk berekraftig måte.

Vinje kommune bør ha eit folketal på minst 4000.

Det må vera eit hovudmål å ha eit variera næringsliv og eit kommunalt virke som gjev grunnlag for arbeid og inntekt, slik at nye generasjonar ser ei framtid i kommunen.”

Næringsplanen er ein del av kommuneplansystemet. Dei overordna måla i kommuneplanen er retningsgjevande for næringsplanen.

1.3 Tilhøvet til andre planar

Denne planen tek ikkje opp tilhøva innan landbruket særskilt. Vinje kommune har ikkje nokon landbruksplan i dag, men det vil bli utarbeida ein i løpet av 2004. Men vidareforedling av landbruksprodukt er teke opp i næringsplanen.

Vinje har og ein eigen reiselivsplan ”VinjeSterk” som denne næringsplanen tek omsyn til.

Areal- og kommunedelplanar og næringsplanen skal utfylle kvarandre. Det er viktig at det er godt samspel i det totale planarbeidet slik at dei ulike planane stør opp om felles mål.  

1.4 Korleis planen er bygd opp

Næringsplanen inneheld ei omtale av situasjonen i dag; av føremoner som kan utnyttast betre og veikskapar som må kompenserast. Det er gjeve nokre statistiske nøkkeltal. Dei tre viktigaste delane av planen er: Målet for kommunens næringsarbeid, strategiar for å nå desse måla og handlingsprogrammet. Til slutt er det gjeve ei oversikt over innhaldet i dei einskilde prosjekta som er i gang.

1.5 Om prosessen

Formannskapet sette i møtet 27.11.03 ned ei arbeidsgruppe til å koma med framlegg til ein ny næringsplan. Gruppa fekk denne samansetjinga:

Wenja Rui, leiar av nærings- og prosjektutvalet

Geir Midtbø, medlem av nærings- og prosjektutvalet

Hans Kristian Lehmann, rådmann

Toril Nicolaisen, næringssjef, og Asbjørn Gardsjord, informasjonsrådgjevar, har og teke del i arbeidet.

Arbeidsgruppa har hatt fire møte. Det har dessutan vore møte med næringslaga i Åmot, Rauland og Haukeli og med kulturverksemder. Det fyrste framlegget frå arbeidsgruppa skal handsamast av nærings- og prosjektutvalet før det sendast ut på høyring. Etter høyringa går planen attende til nærings- og prosjektutvalet før handsaming i formannskap og kommunestyre.

1.6 Rullering av planen

Hovudtrekka i planen strategiske del skal ligge fast i 4-årsperioden, men handlingsplanen skal rullerast kvart anna år, fyrste gong i 2006.

2. Situasjonen i dag

2.1 Føremoner som kan utnyttast betre

· Folk VIL bu her og er stolte av Vinje  

Innbyggjarane føler ein sterk tilknyting til kommunen og er stolte av identiteten som vinbyggjar. Innbyggjarane ynskjer ikkje å flytte frå kommunen dersom det finnes interessante karrierevegar og forretningsmessig grunnlag for å drive bedrifter.

Innbyggjarane er den store ressursen i nærings- og samfunnsutviklinga. Det inneber eit vedvarande arbeid for å spela på dei positive kreftene i kommunen, forsterke det positive som skjer både av einskildtiltak og fellestiltak. Unge ambassadørar på ulike felt er ein eineståande ressurs som me er stolte av. I det heile må vera meir offensive og lyfte fram alt og alle som motiverar og inspirerar slik at Vinje verkeleg står fram med høg kvalitet og noko ein er stolt av. 

· Rike naturressursar

Fjell- og skoglandskapet med opplevingsrikdom og høve til både vinter- og sommaraktivitetar er eit eineståande gode. Jakt og fiske er eit sterkt aktivum for utvikling av reiselivet. I aukande grad kan det og satsast på hausting frå naturen som grunnlag for næringsverksemd. 

Vasskraftressursane stend i dag for ein betydeleg del av Vinje sine samla inntekter, og er soleis ein særdeles viktig del av grunnlaget for anna utvikling (sjå også punkt 5.2 2. linje).  Den delen av naturressursane som me kan nevne som relreasjons- eller opplevingsressursar, ligg også i botnen for turisme og reiseliv (sjå punkt 5.3 siste avsnitt).  Matproduksjonsressursar – Vinje hev store beiteressursar som litt i botnen for ei sterkare satsing på særleg sau og geitehald.  Desse næringane er også fundamentale for foredlingsanlegg, som t.d. Haukeli Ysteri, Edland kjøtt og etterkvart RaulandsLam.  

Jakt og fiske er både matproduksjons- og rekreasjonsressursar.

· E 134

Dette er i dag hovudfartsåra mellom austland og vesland.  Den skaffar i seg sjølv mange faste arbeidsplassar, er sterkt medverkande til å drifte anna næringsliv, er viktig for å halde oppe og helst auke folketalet i kommunen, og er soleis fundamental for anna utvikling i kommunen

· Kommunen har reiskap for vidare utvikling - samhandling

Kommunen har organisera næringsverksemda si gjennom næringskontoret i kommunen. Reiselivet er organisera gjennom Rauland Turist og Reisemål Haukelifjell. Desse organisasjonane er og næringslag i sitt område. Vinje Næringslag organiserer i hovudsak verksemder i Åmot. Dei organisatoriske tilhøva ligg dermed godt til rette for ei positiv utvikling som ein kan byggja vidare på. 

Gode samarbeidstiltak er utvikla gjennom fleire år. Sterkare samhandling og samarbeid, mellom bedriftene og mellom bedriftene og det offentlege, må oppmuntrast. Det sikrar nødvendige fellestiltak og gjennomføring av utviklingsoppgåver. Kommunen vil prioritere samarbeidstiltak mellom bedrifter som sjølve syner vilje og evne til satsing.

Småbruk/landbrukseigedomar – det bør arbeidast for mykje sterkare kopling mellom retten til å eige, og plikta til å bu/drive.  Dette kunne vore eit hovudelement i arbeidet for å auke tilflytting og busetnad, og dermed også tilføre nye idear og kreativitet i kommunen.

· Vinje er ein stor reiselivskommune

Det er store anlegg i Vinje kommune, særleg for vinterturisme, fleire hotell og like mange hytter som det er innbyggjarar. Reiselivet er godt organisera og i særs god vidare utvikling. Det skuldast systematisk arbeid gjennom mange år. Det er viktig for framtida at turisme skapar grunnlag for fleire varige og trygge arbeidsplassar. Ei av oppgåvene i framtida 

er å taka i bruk endå meir av kulturressursane i reiselivsutviklinga. Det er også potensiale for å gjera meir ut av sommaraktivitetar.  

Hytter og fritidsbustader – me har til no 3600 av desse i kommunen, og fær stadig fleire.  Denne utviklinga må kunne organiserast slik at ein betydeleg større del av verdiskapinga, både under oppføring og seinare, blir verande i kommunen.

· Rike kulturressursar 

Vinje har rike kulturtradisjonar innan folkemusikk, folkekunst, bygningskunst, biletkunst, skulptur og litteratur. Mange nasjonalt kjende kunstnarar har funne inspirasjon til sitt kunstneriske arbeid i Vinje. Kulturen er i levande utvikling og fornying i Vinje. Kulturtradisjonane har og gjeve grunnlag for næringsutvikling og for reiselivet. Sjølv i denne aktive kulturkommunen kan truleg det totale kulturtilbodet synleggjerast endå meir, og dermed bli meir tilgjengeleg. Kulturbasera næringsutvikling vil vera eit viktig område for satsinga framover. 

· Kortreist mat

I kommunen er det nisjeproduksjon av mat og det er miljø for tradisjonsmat. Dette er det ein kallar kortreist mat. Denne maten har stutt veg frå produksjon til foredling, og vidare til forbrukar. Slik mat blir  stadig meir etterspurd. Dette er kvalitetsprodukt med lokalt særmerke. Det er viktig å sikre og vidareutvikle slik produksjon og byggje miljø rundt denne produksjonen, foredling, sal og servering både til fastbuande, hyttefolk, folk på gjennomreise, andre besøkande og andre turistar.   

· Godt kommunalt tenestetilbod

Vinje kommune har eit godt utbygd kommunalt tenestetilbod med gode skular, gode helsetenester, god eldreomsorg og eit bredt aktivitetstilbod.. Dette er ein særs viktig føresetnad for vidare næringsutvikling og for å skape ny vekst i folketalet.

· Lett å rekruttera personell

Vinje kommune har i dag ingen problem med å rekruttare personell, men konkurransen om kvalifisert arbeidskraft vil auke i tida framover. Kommunen må bruke sine naturgjevne føremoner og det breie og gode tenestetilbodet for å møte denne konkurransen.

· Stutt veg til styringsorgana

Sjølv om Vinje er ein arealrik kommune er det stutt veg til dei kommunale styringsorgana. 

Kommuneorganisasjonen arbeider tverrfagleg, men samordning i heile det politiske og administrative apparatet kan bli betre. Vinje kommune skal vera ein ubyråkratisk organisasjon til beste for innbyggjarane.

· Høg kompetanse

Gjennom Attføringssenteret i Rauland og Høgskulen i Telemark, avdeling Rauland er kommunen tilført betydeleg kompetanse. Dette er nasjonale kompetansemiljø som lokalsamfunnet må vita å gjera nytta av og i andre samanhangar. 

Innan privat sektor har me verksemder som er langt framme på sine område. Me nemner   særleg Haukeli ysteri, NEMEK og organiseringa av reiselivet.

· Dugnadsånd

Dugnadsånda har vore sterk i Vinje. Fleire store prosjekt er komne i stand gjennom engasjera dugnadsverksemd. Dette er ein styrkje som vil syne seg å bli svært viktig i tida framover.

· Kommunikasjonar – ekspressbusstilbod

Vinje ligg svært sentralt i Sør-Noreg, midt mellom Oslo og Bergen. Det er eit svært godt ekspressbusstilbod til og frå kommunen. Dette gode tilbodet med stadig stuttare reisetid, kan visseleg nyttast endå meir og gjerast endå meir kjent som ein føremon.

2.2 Veikskapar som må kompenserast

· Kompetanse for nyskaping og nyetableringar

For å gjera betre nytte av marknadene og gjera omstillingar i tide må dei næringsdrivande i kommunen opparbeide større kompetanse på nyskaping.

Behovet for nyskaping er formidabelt innan norsk næringsliv. Nasjonalt og internasjonalt skjer dei marknadsmessige endringane særs raskt. Det må næringslivet i Vinje og ta inn over seg. Kundane vil krevje same kvalitet, service og tilgjenge frå føretak i Vinje som dei kan få andre stader. Kundane vil i framtida ikkje kjøpe varar og tenester fordi dei vil stø føretak i Vinje, men fordi desse føretaka er meir konkurransedyktige enn andre.

· Økonomisk kompetanse

Det er naudsynt at eksisterande og ny verksemd driv innan forsvarlege økonomiske rammar. I mange verksemder er det mangel på økonomisk kompetanse i Vinje, og det inneber også at naudsynt økonomisk rådgjeving i mange høve ikkje blir henta inn for å styrkje verksemdene på dette viktige området.

· Kapitaltilgongen

Lønsemd og eigenkapital er under press i dei fleste bransjar. Det er og vanskeleg å skaffe risikovillig kapital til nye prosjekt.

· Arbeidsgjevaravgifta

Differensiert arbeidsgjevaravgift var tidlegare eit viktig distriktspolitisk verkemiddel. Frå 01.01.04 blei det innført lik avgift over det meste av landet og distriktskommunane mista denne viktige føremonen. Med dette kan det virke som om dei nasjonale, distriktspolitiske virkemidla er i ferd med å forvitre og at det må gjerast ein innsats for å gjenskape desse. 

Vinje kommune tok initiativ til det omfattande nettverket av DA-kommunar, og systematisk arbeid i høve til Stortinget og andre styresmakter har gjeve resultat. Kommunenettverket har hatt mykje å seia for dei kompensasjonsordningane distriktskommunane har fått.

Svake kommunikasjonar

Vinje ligg midt i Sør-Noreg ved ei av hovudfartsårene mellom Aust- og Vestlandet. Med lange avstandar til marknader og sentra, er Vinje heilt avhengig av gode kommunikasjonar. Vegstandarden er svak på fleire strekningar og det er lang avstand til flyplass og jernbane. Det er trong for sterkare merksemd på samferdselsutfordringane ved handsaminga av Norsk Transportplan og utgreiinga om Norske Høgfartsbanar.

Når det gjeld utbygginga av informasjonsteknologi ligg Vinje kommune betre an enn mange andre distriktskommunar. Åmot og Rauland er det bygd ut med breiband, mens resten av kommunen manglar dette.

· Mangel på nasjonale ”fyrtårn”

I Vinje er det mange reisemål, men det manglar det nasjonale fyrtårn som alle kjenner til og som alle vil vitje. Vinje er inngangen til Hardangervidda, ein av dei største nasjonalparkane i landet. I samarbeid med grunneigarane kan dette truleg marknadsførast meir. Utbygging av Rauland skiarena vil vera eit fyrtårn-tiltak. Tilnærming vår bør truleg vera at me heller satsar på fleire kraftig blenkande ljos som i sum dreg besøkande og turistar til kommunen, og som innbyggjarane er stolte av. Arrangement av høg kvalitet og nasjonal og regional interesse er slike blenkande ljos.  

· Nasjonalt regelverk hindrar lokale løysingar

Dei nasjonale reglane er ikkje tilpassa næringsutvikling i fjellbygdene. Utmarksnæring og produksjon av nisjeprodukt/småskalaproduksjon støyter på mange hinder når nasjonale standardkrav skal innfriast. I Vinje har me store beiteressursar, men lite dyrka mark, og mykje skog av høg kvalitet. Landbrukspolitikken er i endring, og rammevilkåra for utkantjordbruket gjer at me tapar i ein stadig tøffare konkurranse. I skogbruket er tendensen at avstanden til foredlingsverksemder blir avgjerande for lønsemda. Det er viktig å stø opp om lokal verdiskaping for heile landbruket.   

Politisk arbeid gjennom ”Landbruk Pluss” og ”Nye sjansar” vil vonleg gjera det lettare å finne praktiske tilpassa løysingar

· Kommuneorganisasjonen kan sprike.   

Brukarar av dei kommunale tenestene kan oppleve at dei ulike delane av kommuneorganisasjonane ikkje er samstemt og samordna. Det er ei særleg oppgåve for alle involverte å syte for samordning og profesjonelle møte og ivaretaking. Næringsdrivande og andre skal oppleve at dei møter ein kommune med eins haldningar.  

Dei politiske utvala kan sume tider også draga i ulik retning. Det er særleg viktig at planutvalet, nærings- og prosjektutvalet og grønt utval er samstemte i høve til overordna politiske mål for samfunns- og næringsutviklinga i kommunen.   

2.3 Næringar i Vinje

Som det går fram av tabellane under kap 3 er halvparten av arbeidsplassane i Vinje i offentleg regi. I desse tala ligg også Attføringssenteret i Rauland og Høgskule i Telemark, avdeling Rauland. Vinje har mange arbeidsplassar innan reiseliv, handel og mekanisk og trebasert industri. Dei fleste arbeidsplassane i landbruket er kombinera med anna arbeid. Vinje har ein høg del av pendlarar og mange av desse pendlar ut av fylket.

Det er viktig for lokalsamfunnet at dei to viktige statlege institusjonane får vilkår for vekst og at kommunen gjer alt han kan for at dei skal få utvikle seg vidare. Vinje har tradisjonelle bedrifter som det og er viktig å vidareutvikle.

2.4 Regionalt samarbeid

Vinje kommune har eit formalisera samarbeid med dei andre kommunane i Vest-Telemark gjennom Vest-Telemark Rådet, men har og utstrakt samarbeid med Tinn kommune sjølv om dei nå er med i Kongsberg-regionen. Fjellregionsamarbeidet med Tinn har utvikla seg dei siste åra. Både Vest Telemark og Tinn er for oss ein felles nærings- og arbeidsregion. I Vest Telemark står Tokke oss nærast. Bykle kommune er også ein aktuell samarbeidspart. 

3. Nokre statistiske nøkkeltal

Plansjen nedanfor synar den faktiske befolkningsutviklinga og prognosane for befolkningsutviklinga fram mot 2020, folketalet etter den vertikale aksen og tida, perioden 1990-2020 langs den horisontale aksen. Prognosane tydar på at Vinje kommune vil få ein positiv befolkningsutvikling.

Befolkningspyramiden, dvs. fordelinga at befolkninga på aldersgrupper og meir positiv i Vinje enn i andre kommunar. Alder er etter den vertikale aksen, og horisontalt er det vist kor mange prosent som er i kvar aldersgruppe.

Folketalet pr. 01.01.04 syner dessverre ein svakare utvikling i folketalet enn forventa. Fødselsoverskuddet er negativt med – 14 og det same gjeld netto innflytting med – 39. I 2003 er folketalet i Vinje kommune redusera med 53. Folketalet er no på 3 759. Befolkningsstrukturen i Vinje er slik:

	3.2 Befolkningsstruktur 2003 (Prosent)


Kommunen
Fylket
Landet


Del barn og unge 0-17 år
24,1
22,6
23,7
Del eldre 80 år og over
5,6
5,3
4,5
Del personar med innvandrarbakgrunn, vestlig
1,8
1,7
2,2
Del personar med innvandrarbakgrunn, ikkje-vestlig
2,5
3,8
5,1





Areal og busetting

Vinje kommune har eit areal på 3117 km2 og eit innbyggartal på 3812 pr. 01.01.03. Det gjev 1,2 personar pr km2 , medan gjennomsnittet for Telemark er 10,8 og for landet 14,1 innbyggar pr km2 . 
Berre 14% av innbyggarane i Vinje er busett i tettbygde strok, i Vinje er det Åmot som er i  den kategorien. Tilsvarande tal for Telemark er 74% og for landet 76 %.

Talet på sysselsette etter næring

	Sysselsette fordelt på næring 2002 Tal i prosent

	
	Vinje kommune
	Telemark fylke
	Landet

	
	
	
	

	Primær
	7,5
	4,7
	9,0

	Sekundær
	25,6
	26,9
	24,1

	Tertiær
	66,9
	68,4
	66,2


	Sysselsette fordelt på sektor 2002 Tal i prosent

	
	Vinje kommune
	Telemark fylke
	Landet

	
	
	
	

	Offentleg forvaltning
	36,5
	33,3
	32,0

	Privat sektor og offentlege føretak
	63,5
	66,7
	67,3


Tal frå Statistisk Sentralbyrå

Tala syner at Vinje kommune har fleire tilsette i offentleg forvaltning enn i Telemark fylke og landet elles. I dei tenesteytande næringane samla, tertiærnæringane, er det totalt noko mindre enn fylket og om lag som landsgjennomsnittet.

Pendling

Utpendling frå Vinje kommune. Absolutte tal og i prosent. I siste linje tala for heile landet.

	Sysselsette i alt
	Sysselsette som arbeidar i bustadskommunen
	Utpendling frå bustadkommunen til annan kommune

	
	
	I alt
	I same fylke/same øk. region
	I same fylke/annan øk. Region
	Anna fylke

	1959
	1399
	560
	153
	135
	272

	
	71,4 %
	28,6%
	7,8%
	6,9%
	13,9%

	
	68,1%
	31,9%
	12,3%
	9,5%
	10,0%


Innpendling til Vinje kommune. Absolutte tal og i prosent. I siste linje tala for heile landet.

	Sysselsette i alt
	Sysselsette som bur i arbeidsstadskommunen
	Innpendling til arbeidsstadskommunen frå annan kommune

	
	
	I alt
	I same fylke/same øk. region
	I same fylke/annan øk. region
	Anna fylke

	1687
	1399
	288
	177
	57
	54

	
	82,9%
	17,1%
	10,5%
	3,4%
	3,2%

	
	68,1%
	31,9%
	12,3%
	9,5%
	10,0%


Tal frå SSB, 2001

Tala viser at Vinje kommune har ein utpendling som ligg noko over landsgjennomsnittet og har eit høgare innslag av pendlare til andre fylke enn i resten av landet. Når det gjeld innpendling ligg Vinje kommune langt under landsgjennomsnittet.

Kommuneøkonomi 2002
	


	
	Kommunen
	Fylket
	Landet

	


	Frie inntekter per innb. Kroner
	33 478
	24 125
	24 771

	Brutto utgifter fordelt på sektor. prosent
	
	
	

	Administrasjon
	10,8
	9,6
	9,4

	Barnehage
	6,0
	6,3
	7,2

	Grunnskole
	19,3
	23,5
	23,4

	Pleie og omsorg
	26,0
	26,5
	26,3

	Kommunehelse
	7,1
	4,3
	4,1

	Netto driftsresultat i prosent av driftsinntektene
	3,9
	-0,9
	9,7

	Netto lånegjeld per innb. kroner
	58 715
	50 454
	43 422

	Statlige rammeoverføringar som del av brutto driftsinntekter. prosent
	15,5
	23,3
	21,5

	Sal - og leieinntekter i kommunen i prosent av driftsinntektene
	18,1
	15,2
	15,6

	


2003 © Statistisk sentralbyrå 

Ved utgangen av 2003 var 69 personar mellom 16 og 67 år utan arbeid i Vinje, og arbeidsløyseprosenten 3,6. Ved utgangen av 2003 var det 237 uførepensjonistar i Vinje, det svarar til 10,3 prosent av innbyggjarane i yrkesaktiv alder.  

4. Målet for næringsarbeidet i Vinje kommune

4.1 Målformulering

Målet for næringsarbeidet i Vinje kommune er å tryggje og vidareutvikle eksisterande næringsliv og skapa grobotn for nye verksemder. Målet er lønsame verksemder.

Kommunen si oppgåve er å leggje forholda til rette for næringsutvikling.

4.2 Grunngjeving for målformuleringa

For å stabilisere folketalet og halde oppe den yrkesaktive delen av folket må det leggjast vekt på å utvikle arbeidsplassane i alle delar av privat sektor. Det er ei særleg utfordring å sikre og auke talet på arbeidsplassar i denne sektoren. 

Målet peikar på at kommunen i sitt næringsarbeid vil leggja vekt på lønsemda i bedriftene både når det gjeld nyetableringar og når det gjeld eksisterande verksemder. 

Vinje kommune vil prioritera arbeidet mot eksisterande bedrifter i alle bransjar med eigen vilje til utvikling og omstilling. Vinje kommune vil prioritera fellestiltak innan næringane og infrastruktur som legg til rette for næringsutvikling.

Kommunen er merksam på trongen for rettleiing som ungdom har når dei vil etablere eigne føretak.

Kommunens arbeid med næringsutvikling vil ikkje lukkast uten eit aktivt og forpliktande samarbeid med og mellom bedriftene. Samhandlinga med næringslivet må vidareutviklast. 

Samarbeidet mellom kommunen og næringslivet går gjennom næringslaga.

4.3 Måling av situasjonen, utvikling og resultat

Kommunen vil fylgje resultatet av næringsarbeidet på fleire måtar. Me delar mellom data som fortel om situasjonen i næringslivet og aktiviteten i det kommunale næringsarbeidet.

Dei fyrste punkta nedanfor fortel om situasjonen i næringslivet og sysselsetjinga i kommunen. Me kan kalle de helsesituasjonen i næringslivet. Slike oversyn er grunnleggande kunnskap om no-situasjonen og dermed avgjerande for dei vala som må gjerast i næringsarbeidet. 

Den offentlege statistikken på dette området hentar me frå Statistisk Sentralbyrå. Denne statistikken syner situasjonen eit par år tilbake. Oversynet me får på denne måten syner likevel tendensar over tid.

Næringskontoret er ansvarleg for å få fram dei aktuelle statistikkane.

· Lønsemdsutvikling basera på tilgjengeleg offentleg statistikk

· Utvikling av talet på nyetableringar, føretak og sysselsette

· Talet på tilsette fordelt på næringar, ledigmeldte og uførepensjonistar

Sjølve aktiviteten i det kommunale næringsarbeidet måler me ved 

· Rapportering av talet på bedrifter og potensielle nyetableringar som næringskontoret har vore i kontakt med og resultatet av denne kontakten

· Gjennomføring av prosjekta i handlingsprogrammet

5. Strategiar for å nå måla

5.1 Stimulere til eit meir konkurransedyktig næringsliv

Eksisterande bedrifter i alle bransjar i Vinje må jobbe aktivt med nyskaping for å ruste seg for framtida. I dag er kompetansen for nyskaping for liten.

Kommunen vil prioritere samarbeidsprosjekt mellom bedrifter som sjølve syner vilje og evne til satsing. Kommunen vil oppmuntre til samarbeidstiltak som gjeld: 

· marknadsutvikling og marknadsføring

· vidareforedling og produktutvikling

· kvalitetsutvikling i produksjon og organisasjon

· kompetanseheving, særleg for leiarar og nøkkelpersonar

Kommunen vil prioritere fellestiltak innan næringane og infrastruktur som legg til rette for næringsutvikling.

5.2 Stimulere til nyetableringar

Vinje kommune ynskjer å stimulere til nyetableringar og utvikling av alle næringsgreiner.

Dei låge kraftprisane i Vinje gjer det attraktivt for verksemder å etablere seg i kommunen.

Investeringsstøtte er til vanleg ikkje prioritert tiltak i det kommunale næringsarbeidet. Slik støtte blir berre gjeve i særlege høve, og då til tiltak av særskilt karakter, fellestiltak og tiltak som har stor ringverknad.

5.3 Identitetskjensle og merkevarebygging

For å bidra til eit stabilt og aukande folketal og auka nyskapning innan nye og eksisterande verksemder er det naudsynt å styrke sjølvkjensla og profilere kommunen som ein attraktivt stad å bu og verke. Det er ei viktig oppgåve å få fram ambassadørholdningar og ein kultur der me gler oss og er stolte over verksemder og tiltak som går bra. Slike haldningar stimulerer og nyskaping: Du/me skal tru me er noko. Slike haldningar er avgjerande for positiv næringsutvikling. 

Turistanlegga i kommunen har og kapasitet til å taka imot fleire besøkande og ein må leggje opp til ein medveten og planmessig merkevarebygging rundt ”Vinje”, ”Rauland” og ” Haukeli”.  Det er ei oppgåve å få til ei heilskapleg profilering av Vinje.

5.4 Vidareutvikle eit levedyktig lokalsamfunn

Eit godt lokalsamfunn er ein avgjerande føresetnad for eit levedyktig næringsliv. Vinje kommune må derfor arbeide for å vidareutvikle dei kommunale tenestetilboda, for eit godt samarbeid og samhandling mellom kommune og næringslivet og for å ha ein ubyråkratisk og god organisasjon. Kommunen må og leggje til rette for ein god tettstadsutvikling i kommunens tre sentra.

Vinje kommune tek del i europeiske samarbeidsprosjekt og ynskjer å stå fram som eit senter for vellukka fjellpolitikk i Europa.

5.5 Satse på dei unge

Entreprenørskap i skulen er ein framtidsretta strategi. Med denne metoden driv barnehagane, oppvekstsentra og skulane i Vinje også langsiktig næringsarbeid. Dei unge får gode opplevingar knytte til heimbygda. Dette må fylgjast opp slik at dei unge vaksne får erfaringar med ein kommune og verksemder som verkeleg er interessert i deira kompetanse. Det inneber tiltak for å få unge til å bli verande i kommunen og tiltak for å få utflutte og pendlarar tilbake ut frå mottoet: Det er moglegheiter i heimbygda. Me ynskjer deg i bygda.

Lærlingplassar og sommararbeid for ungdom er også viktige tiltak for at ungdommar kan vera i bygda og knyte seg til lokalt næringsliv. 

6. Handlingsplan 2004 - 2005

Denne handlingsplanen omtalar det samla kommunale næringsarbeidet. Nokre tiltak ligg hjå politisk og administrativ leiing, andre tiltak krev samordning mellom ulike utval og einingar. 

Storparten av einskildtiltaka er likevel innanfor ansvarsområda til nærings- og prosjektutvalet, grønt utval og næringskontoret 

6.1 Stimulere til eit meir konkurransedyktig næringsliv

6.1.1 

Samordning og  koordinering av kommunen sine planar så som næringsplan, reiselivsplan og landbruksplan gjennom kommunedelplanarbeidet og reguleringsplanar.

Syte for balanse mellom kalde og varme senger i hytteområda. Kommunen må ta ei vurdering av eksisterande reguleringsplanar for å sjå om det kan vere naudsynt med større konsentrasjon av utleigehytter. 

6.1.2 

Arbeide aktivt for at løyvingar til utbygging av E134 får ein meir sentral plass i Norsk Transportplan.

6.1.3 

Halde god kontakt med Innovasjon Norge  (tidlegare SND), Telemark fylkeskommune og andre sentrale finansieringsinstitusjonar slik at ein kan syte for betre kapitaltilgang til våre områder.

6.1.4 

Næringskontoret må halde god kontakt med næringslaga og ha to årlege møter. Eit av desse bør være felles for alle tre næringslaga og landbruksorganisasjonane i kommunen.

6.1.5 

Næringskontoret må stimulere til bransjevise nettverk der også verksemder utanfor Vinje kan vera med. Desse nettverka må drivast av bransjane sjølv.

6.1.6 

Utarbeide ein intern plan for kompensasjonsmidlane for arbeidsgjevaravgifta. 

6.1.7 

Stimulere etablerte og nye foredlingsbedrifter innan landbruket.

6.1.8 

Arbeide for framføring av breiband til heile kommunen.

6.2 Stimulere til nyetableringar

6.2.1 

Skipe eit ”gründerforum” der nyetablerarar og eksisterande næringsliv kan komme saman for å utveksla røynsler og bygge nettverk. Næringskontoret tek initiativ til dei fyrste møtene, men forumet skal etter litt tid bli sjølvdrivande.

6.2.2 

Kommunen må syte for at det finst nok tilrettelagde næringstomter  og at det er enkle reglar for tildeling av slike tomter.

6.2.3

Vidareutvikle arbeidet med entreprenørskap i skulane. 

6.3 Identitetskjensle og merkevarebygging

6.3.1 

Halda fram med prosjektet ”VinjeSTERK” og evaluere verknadene av dette.

6.3.2. 

Halde fram med arbeidet med Prosjekt natur-kultur og friluftsliv i Rauland og vidareutvikle dette til heile kommunen.

6.3.3 

Greie ut nye produkt innan reiselivsnæringa som kan syta for meir heilårsdrift. 

6.3.4 

Vera pådrivar for at Rauland Skiarena kan kome i drift i løpet av 2004. 

6.3.5 

Legge opp til ei heilskapleg profilering av Vinje.

6.3.6 

Stimulere til kulturbasert næringsutvikling

6.4 Vidareutvikle eit levedyktig lokalsamfunn

6.4.1 

Kommunen har teke initiativ til eit tettstadsprosjekt i Rauland og gjer det same i Åmot. 

I Haukeli/Edland er arbeidet med masterplan i gang gjennom VinjeSTERK. Formålet er å gjera tettstadene meir attraktive for busetnad, handel og næring.

6.4.2 

Taka del i europeiske  ( InterREG III C )og nasjonale nettverk mellom distriktskommunar for å påverke sentrale styremakters utforming av distriktspolitikk, fjellpolitikk og landbrukspolitikk. Vinje er saman med Tinn frå Telemark med i fjellregionsamarbeidet mellom fem fylke. 

6.4.3 

Taka del i konkrete tiltak/prosjekt i fjellregionsamarbeider så som :

· Pilotprosjekt Utmark

· Fordelprosjektet

· Mobility and National Parks

· Molteprosjekt

6.5 Satse på ungdom

6.5.1 

Vidareføring av Innovasjon Norge sitt ungdomskontor er ein del av ein målretta og naudsynt strategi for etablering av arbeidsplassar for ungdom og unge vaksne.

6.5.2 

Vidareutvikle prosjektet Entreprenørskap i skulen i samarbeid mellom barnehage, skule, næringsliv og den kommunalt forvaltningen elles.  
6.5.3 

Etablere gode møteplassar for ungdom og unge vaksne, der både fastbuande og utflutte kan møtast. I tillegg til å vera sosial møtestad, der sjølve samveret er viktig, vil dette også vera ein arena der verksemder og kommunen kan informere om moglegheiter, planar og ulike aktivitetar i kommunen.    

6.5.4 

Arbeide for å få lærlingeplassar og sommararbeid for ungdom i offentleg og privat verksemd.
7. Vinje kommunes organisering av næringsarbeidet

Vinje kommune har ein moderne organisasjon med såkalla flat struktur. Næringskontoret er ei eige resultateining og næringssjefen rapporterer til rådmannen.

Næringskontoret har dette verksemdområdet:

Lovpålagde oppgåver og oppgåver delegert frå staten.

· Lovforvaltning etter jord-, konsesjon og odelslover

· Lov- og tilskottsforvaltning innan skog og utmark

· Lov og tilskottsordningar innan viltforvaltning

· Alkohollova ( skjenkeløyve m.m )

· Tilskottsforvaltning etter jordbruksavtala 

·  BU-tilskott

· SMIL -Miljøsaker i landbruket ( forureining, nærings- og miljøtiltak i landbruket ).

Andre oppgåver der kontoret fylgjer opp politiske vedtak m.m.

· Samarbeid med næringsorganisasjonane ( Rauland Turist AS, Reisemål Haukelifjell, Vinje Næringslag og landbruksorganisasjonane )

· Utviklingsarbeid innan reiseliv, landbruk og andre næringar

· Tilskott frå Nærings- og prosjektutvalet

· Næringssaker for formannskap og kommunestyre

· Kommunale tilskott til landbruksføremål

· Kommunal landbruksvikarordning

· Samarbeid med SND sitt ungdomskontor

· Fjellregionsamarbeid med Tinn kommune og Telemark fylkeskommune

· Samarbeid med Vest-Telemark Næringsutvikling

· Tilsyn og vedlikehald Berunuten

· Konsesjonshandsaming Møsvatn

· Forvaltningsplan Brattfjell-Vindeggen 

· Arealforvaltning Setesdal-Austhei villreinområde

I 2004 har næringskontoret ei økonomisk ramme på 8,2 mill. kr. Næringssjefen har fullmakt til å avgjere søknader om støtte under kr 25.000,-. Andre søknader må handsamast av nærings- og prosjektutvalet eller av formannskap/kommunestyre.

Det blir i denne planen ikkje gjort framlegg om å endre organiseringa av næringsarbeidet. Men for å kunne løyse alle dei oppgåvene som ligg i denne planen er det naudsynt å styrke administrasjonen ved næringskontoret. Det blir gjort framlegg om å opprette ein prosjektstilling som skal ta hand om dei konkrete prosjekta. Denne stillinga skal delfinansierast av prosjektmiddel.

Nærings- og prosjektutvalet er det politiske utvalet på næringsområdet. Dette utvalet har åtte medlemmer. Fire av medlemmene er politiske valde av kommunestyret, tre medlemmer er oppnemnde av næringslaga og eit medlem representerer landbruksorganisasjonane.

Grønt utval, som har kome i staden for LVF-nemnda, er eit anna politisk utval som grensar opp mot nærings- og prosjektutvalet.  

I samfunns- og næringsutviklinga har dessutan planutvalet ei svært sentral rolle.  

